
Umsögn um tillögu til þingsályktunar um áætlun um vernd og orkunýtingu 
landsvæða,332. mál.

Til stendur að byggja um 90Mw vindorkugarð í Garpsdal í Reykhólahreppi, sú vinna er langt 
komin og um hana er góð sátt í sveitarfélaginu. Seinagangur við afgreiðslu rammaáætlunar og 
setningu laga og regluverks um vindorku valda óásættanlegum töfum á framgangi verksins. 
Skipulagsstofnun telur sig, þess vegna, ekki hafa lagaheimild til að staðfesta breytingu á 
aðalskipulagi Reykhólahrepps varðandi lóð undir garðinn og hefur tillögunni verið vísað til 
ráðherra til staðfestingar. Verkefnastjórn um 4. áfanga um vernd og orkunýtingu, hefur þegar 
sett þessa virkjun í nýtingarflokk í tillögu að 4. áfanga. Við teljum því alveg ljóst að þar sem þessi 
virkjun er komin þetta langt í ferlinu að ástæða sé til þess að hún fylgi með í afgreiðslu á 3. 
áfanga svo verkefnið stöðvist ekki.

Greinargerð

Í Reykhólahreppi búa um 230 íbúar og því myndu þau störf sem skapast við vindorkugarð hafa 
mikil áhrif til góðs fyrir samfélagið. Á vormánuðum 2018 leitaði EM-orka til sveitarfélagsin með 
hugmyndir um vindorkugarð á Garpsdalsfjalli og höfðu þeir þá kynnt fyrir landeigendum í 
kringum hugsanlegt framkvæmdarsvæði hugmyndir sínar. Þeir héldu þá kynningarfund í 
Króksfjarðarnesi, sem var vel sóttur.
Gagnsæi hefur einkennt vinnu EM-orku og virðist ríkja sátt um hugmyndina í sveitarfélaginu. 
Matsáætlun hefur verið samþykkt af skipulagsstofnun og umhverfismat vegna verkefnisins ætti 
fljótlega að vera klárt. Þá hefur verkefnastjórn um 4. áfanga um vernd og orkunýtingu mælt með 
henni sem nýtingarkost í skýrslu sinni um 4. áfanga rammaáætlunar um vernd og orkunýtingu 
landsvæða 2017-2021 bls. 229.

Reykhólahreppur hefur fengið umsókn um breytingu á aðalskipulagi frá EM-orku um 
iðnaðarsvæði á Garpsdalsfjalli, sem sveitarfélagið hefur samþykkt. Eins og flestir vita er slíkt 
frumforsenda þess að framkvæmdir geti farið af stað. Skipulagsstofnun hefur stöðvað þetta ferli 
með því að neita að afgreiða aðalskipulagsbreytinguna þar sem vindorkuverið er ekki í 
nýtingaráætlun í áfanga 2. um vernd og orkunýtingu. Málinu hefur verið vísað til ráðherra til 
afgreiðslu og er beðið niðurstöðu úr því ferli. Nú er svo komið að fjárfestar verkefnisins eru 

farnir að verða óþreyjufullir eftir svörum, enda getur varla talist eðlilegt að fyrirtæki þurfi að 
bíða í fleiri ár eftir að koma af stað umhverfisvænum orkugjöfum.

Rafmagnsöryggi Vestfjarða hefur verið talsvert til umræðu síðastliðin ár, enda full ástæða til, þar 
sem afhendingaöryggi raforku er það langminnsta á landinu. Sjá skýrslu Landsnets um 
afhendingaröryggi á Vestfjörðum.
Þetta hamlar og hrekur frá fjárfesta og atvinnustarfsemi sem auðveldlega væri hægt að fá á 
svæðið með bættu raforkukerfi. Þær virkjanir sem hafa verið settar í nýtingaráætlun á 
Vestfjörðum virðast ekki komnar jafn langt í ferlinu og Vindorkugarður í Garpsdal. Hér er því um 
að ræða kjörið tækifæri til að bæta raforkuöryggi á Vestfjörðum sem er í samræmi við fjölda 
ályktana Fjórðungssambandsins síðastliðin ár.

Undirbúningsvinna við byggingu vindorkugarðs í Garpsdal er langt á veg komin og virðist sú sátt 
sem er um þessa framkvæmd í Reykhólahreppi einstök. Jákvætt væri fyrir sveitarfélag sem 
þarfnast fólksfjölgunar að fá þetta verkefni af stað, þar sem talið er að mörg störf verði til á 
meðan byggingu stendur og eftir að framkvæmdum líkur. Við óskum því eftir því að nefndin taki 
þetta mál til alvarlegrar umræðu og bæti raforkuöryggi Vestfirðinga og styðji við byggð í 
Reykhólahreppi

Fyrir hönd sveitarstjórnar Reykhólahrepps.

ingibjörg B. Erlingsaoytrr 
sveitarstjóri

sveitarstjori@reykholar. is

